
					ఈ పుట అచ్చుదిద్దబడ్డది

తే. తెలుపకయ తెల్పి, కడునేర్పు దేటపడఁగ

నలరుబొంకులఁ జెలఁగించి, యఖిలకమన

పాళి తమదండకై యాసపడఁగఁజేసి

విరులు విల్తురు, కుసుమలావికలు వీట. 105



చ. అలనగరాధిమౌళి సరసాగ్రణు లెంచఁ జరించు చల్లవీ

వలి తను భృంగకోటి గొలువన్ విటనేత యనంగ సొంపుమై

నలరెడి పద్మినీతతుల యందపుఁదావులు సెంది, యుబ్బుచుం

గులుకుఁ జిగుర్చుఁ, గన్నెలతకూనల మేల్వల పూని చొక్కుచున్. 106



సీ. సేసకొప్పుల నమర్చిన మొల్లమొగడచాల్

సరిగరుమాలపైఁ జక్కఁ దోఁప,

వలెవాటు వైచిన సుళువుఁ జెందిరకావి

వలిపముల్ పదపల్లవముల జీర,

నెలవంక రేఖలు నెలకొన్న పేరుర

ములఁ జిల్కతాళులు తళుకుసూపఁ,

జెలువంబు నెగడఁ దీర్చిన క్రొత్తకస్తూరి

పట్టెల మేల్తావి మట్టుమీఱఁ,



తే. జెక్కుఁగవ ముత్తియపుటొంట్లజిగి వెలుంగఁ

బలుకుఁగప్రంపువీడెంబు వలపు నిగుడ,

నలరువేడుక వెనువెంటఁ జెలులు నడవ

వేడ్కఁ జరియింతు రనిశంబు విటులు వీట. 107



మ. అకలంకాంబుజపాళికా సుఖిత భృంగాళీ తనూకాంతిదం

భ కళిందప్రభవానుషంగ శిఖిదామా తాండవాపాదనో

దక భంగోత్కర ఘర్షణక్రమ సముద్గచ్ఛ త్పయోబిందు శీ

తకరీభూత పతంగ గంగ, దనరుం దత్ప్రాంతదేశంబునన్. 108

